
ՀԻՄՆԱՎՈՐՈՒՄ
«ՀԱՅԱՍՏԱՆՈՒՄ ԱՐԴՅՈՒՆԱԲԵՐԱԿԱՆ ՄԱՍՇՏԱԲԻ ՄԱՍՐԻԿ-1 ԱՐԵՎԱՅԻՆ ՖՈՏՈՎՈԼՏԱՅԻՆ ԾՐԱԳՐԻ ՇՐՋԱՆԱԿՆԵՐՈՒՄ ԿՆՔՎՈՂ ՈՒՂՂԱԿԻ ՊԱՅՄԱՆԱԳՐԻՆ ՈՒՂԵԿՑՈՂ ՆԱՄԱԿԻՆ ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և խնդիրները 
2018 թվականի ապրիլի 26‑ին ՀՀ կառավարությունը հաստատել է Հայաստանում արդյունաբերական մասշտաբի «Մասրիկ–1» արևային ֆոտովոլտային ծրագրի (այսուհետ՝ Ծրագիր) շրջանակում անցկացված գնման ընթացակարգի արդյունքները՝ գնման ընթացակարգի հաղթող (ընտրված հայտատու) ճանաչելով «Ֆոտովատիո Ռենյուաբլ Վենչրս» Բի.Վի. (Fotowatio Renewable Ventures B.V.) (Նիդերլանդներ) – «ԷֆԷսԷլ Սոլար» Էս. էլ. (FSL Solar S.L.) (Իսպանիայի Թագավորություն) ընկերությունների կոնսորցիումը։ Այնուհետև, 2018 թվականի հուլիսի 18-ին ՀՀ կառավարությունը, «Ֆոտովատիո Ռենյուաբլ Վենչրս» Բի.Վի.-ն և «ԷֆԷսԷլ Սոլար» Էս. էլ.-ը (որպես Հովանավորներ) և Հովանավորների կողմից Ծրագրի իրականացման համար հիմնադրված ԷֆԱրՎի Մասրիկ ՓԲԸ-ն (որպես Կառուցապատող) կնքել են Ծրագրի կազմակերպման և իրականացման մասին Կառավարության աջակցության համաձայնագիր (այսուհետ՝ ԿԱՀ):  
ԿԱՀ‑ը կնքելուց հետո, Հովանավորները հաջողությամբ բանակցել են IFC-ի (Միջազգային Ֆինանսական Կորպորացիա) և EBRD-ի հետ (Վերակառուցման և Զարգացման Եվրոպական Բանկ) (այսուհետ միասին՝ Ֆինանսավորման Կողմեր)՝ Ծրագրի իրականացման համար  վարկային ֆինանսավորում ստանալու նպատակով: 
ԿԱՀ‑ի 12.2(b)(iii) հոդվածով ՀՀ կառավարությունը պարտավորվել է Ֆինանսավորման Կողմերի հետ Ծրագրի կապակցությամբ կնքել Ուղղակի Պայմանագիր՝ միջազգային ծրագրային ֆինանսավորմամբ Ծրագրին նման էներգետիկ ծրագրերում տարածված փորձին համապատասխան: Ուղղակի Պայմանագիրը հաստատվել է ՀՀ կառավարության 2020 թվականի հունիսի 18-ի N 1016-Ա որոշմամբ, և կողմերի միջև կնքվել է 2020 թվականի հունիսի 26-ին։
Հետագա բանակցությունների արդյունքում, Հովանավորների և EBRD-ի միջև համաձայնություն է ձեռք բերվել, որով EBRD-ն նախատեսում է Ծրագրի իրականացման նպատակով դրամաշնորհ հատկացնել Կառուցապատողին։ Արդյունքում, անհրաժեշտություն է առաջացել, որպեսզի EBRD-ն՝ որպես դրամաշնորհ տրամադրող, դառնա Ուղղակի Պայմանագրի կողմ։ 
Բացի դրանից, ֆինանսավորման փաստաթղթերով նախատեսվել է Կառուցապատողի բաժնետերերից մեկի կողմից մյուս բաժնետիրոջը պատկանող բաժնետոմսերի ձեռք բերման օպցիոն, որի իրականացման համար կարող է անհրաժեշտ լինել ՀՀ կառավարության և (կամ) այլ պետական մարմինների նախնական համաձայնությունը։ 
Ուստի, Նախագծի ընդունման անհրաժեշտությունը պայմանավորված է այն հանգամանքով, որ EBRD-ն՝ որպես դրամաշնորհ տրամադրող, դառնա Ուղղակի Պայմանագրի կողմ, և ՀՀ կառավարությունը հանձնառություն ստանձնի՝ աջակցելու Հովանավորներին բաժնետոմսերի օպցիոնի իրականացման հարցում։  
2. Ուղեկցող Նամակի նախագծի հիմնական դրույթները
1. Նախագծով առաջարկվող Ուղեկցող Նամակով EBRD-ն դառնում է Ուղղակի Պայմանագրի կողմ՝ նաև որպես դրամաշնորհ տրամադրող։  
2. Ուղեկցող Նամակով ՀՀ կառավարությունը նաև հանձնառություն է ստանձնում գործադրելու իր լավագույն ջանքերը, որպեսզի ձեռք բերվեն բոլոր անհրաժեշտ համաձայնությունները՝ բաժնետոմսերի օպցիոնն իրականացնելու համար։  
3. Նախագծի մշակման գործընթացում ներգրավված ինստիտուտները և անձինք. 
Նախագծի մշակմանը մասնակցություն է ունեցել ՀՀ տարածքային կառավարման և ենթակառուցվածքների նախարարությունը։  
4. Ակնկալվող արդյունքը
2018թ. հուլիսի 18-ին կնքված և գործող ԿԱՀ-ով Ծրագրի ֆինանսավորմանը վերաբերող դրույթներն ուժի մեջ կմտնեն, ինչը հնարավորություն կտա  Կառուցապատողին սկսելու Ծրագրի իրականացման գործընթացը։  

